
Abstract: The urbanization has become a keyword of early twenty-first-century economic, political and cultural process. This article is based on evidence and fact to identify urbanization and some faced problems during urbanizatn process in Mongolia. It also analyzed theory and methodology of urbanization and urban planning experience in developed countries.
Keywords: Urbanization, urban and rural lifestyle.


Нэг. Хот, хотжилтыг тодорхойлохуй
Дэлхий дээр Нийтийн тооллын өмнөх 3500 жилийн тэртээ эртний Египет, Нил мөрний хөндийд, одоогийн Тигр, Евфрат мөрний ойролцоо, өнөөгийн Пакистан дахь Инд мөрний орчимд анхны хотууд байгуулагдсан(А.Гидденс, 2006) гэж үздэг. Эртний ихэнх хотуудыг авч үзэхэд соёлын ялгаанаас үл хамаарч тогтсон морфологийн нийтлэг шинж бол хотыг хөдөөнөөс тусгаарласан хана хэрэм, хотын төвд байрлах талбай, тэрхүү талбайн ойр орчимд байрлах сүм хийд, төрийн ордон, шүүх зэрэг болно. Уламжлалт нийгэм дэх ихэнх хотуудыг газарзүйн хувьд авч үзвэл гол мөрний эрэгт байгуулагдаж байснаараа нийтлэг шинжтэй юм. Тухайн үеийн томоохон хотуудын хүн ам 300 мянгаас хэтэрч байгаагүй бөгөөд хүн амын багахан хувийг хотын иргэд бүрдүүлдэг, тусгаарласан хана хэрэм бүхий“улс хот” байжээ.
Энэ зууны 1900-аад он хүртэлх хотуудын өсөлт нь ихэвчлэн өрнөдийн улс орнуудад явагдсан(Смелзер, 2000) байна. Тухайн үеийн аж үйлдвэржсэн орнуудад дүүргийн ядуурлын нөхцөл байдлыг Английн зохиолч, социологич Ж.Гиссинг тэмдэглэн, Лондоны хамгийн ядуу дүүрэг Ист-Эндээр жишээлэн хотын амьдралын эрээн барааныг дараах байдлаар зураглан үзүүлсэн(А.Гидденс, 2006) нь бий.
…Энэ бол эс тортог болсон зоориор хүрээлэгдсэн өмхий самхай худалдааны гудамж, фабрик, модон амбаарын дүүрэг, энэ бол муруй саруй жижиг мухлаг, засварын газрууд овоорсон дүүрэг, мөн өмхий харанхуй руу хөтлөгч бохир заваан байр, хашааны дүүрэг. Хаа сайгүй хамгийн хоцрогдсон хэлбэр бүхий хүнд хөдөлмөр, гудамжаар нь данхайсан ачаатай тэрэгнүүд түжигнэн, хажуугаар нь бүдүүлэг царайтай хөдөлмөрийн хүмүүс хахсан учир өнцөг булан тохой бүр энд байгсдын дур гутам гуйланчлалыг илчлэнэ...Эх сурвалж: А.Гидденс. Социологи. УБ.,2006
Өнөөгийн аж үйлдвэржсэн улс орнуудад хүн амын 60-90 хувь нь хотод амьдрах болсон бөгөөд НҮБ-ын тооцоолсноор ирэх 30 жилд нийт хүн амын 80 хувь нь хотод амьдрах болно. Эдүгээ гуравдагч ертөнцийн орнууд болон аж үйлдвэр өндөр хөгжиж байгаа улс орнуудад хотжилт асар хурдацтай явагдсаар байгаа юм.
Хотжилтын талаар яв цав тодорхойлолт өнөө хэр үгүй. Хотжилт нь түүхэн талаасаа аж үйлдвэржилттэй холбоотой, тухайлан хэлэхэд эдийн засгийн өөрчлөлтийн үйл явц боловч хөдөөгийн хил хязгаараас хальж хотын хил хязгаар болж өөрчлөгдөх үйл явцынхаа хувьд нийгэм, соёлын агуулгатай нийгмийн шилжих хөдөлгөөнөөр тайлбарлагдах нийлмэл, цогц үйл явц юм. Хотжилтыг нийгмийн үйл явц болох үүднээс авч үзэж онолын тайлбар хийсэн Хенри Лефеврегийн (H.Lefebvre, 2003)загварыг энд дурдаж болох байна.

Загвар 1. Хотжих үйл явц

Эх сурвалж: Henri Lefebvre., The Urban Revolution, University of Minnesota press,
Minneapolis, London page-16
Уг загвараар авч үзвэл, Монгол дахь хотжих үйл явц нэг талаар хүн амын төвлөрөл, суурьшлын байдлаараа “улс хот”, нөгөө талаар хөдөөнөөс хот руу шилжих үйл явц давамгайлах шинжээрээ худалдааны(merkantal) хотоос аж үйлдвэрийн(industrial) хот болж өөрчлөгдөн хувирч байна. Аж үйлдвэрийн хотоос чухал бүс(critical zone) буюу төв хот болох хүртэл агломераци/хэт бөөгнөрөл явагдах/, конгломераци/эрээвэр хураавар бөөгнөрөл үүсэх/, конурбаци/бусад хотууд нэгдэж томрох, хот хаягаа тэлэх/ зэрэг үзэгдлүүд ажиглагддаг. Хотжилт бол товчхондоо нийт хүн амын дотор хотын хүн амын хувийн жин өсөх үйл явц мөн. Судлаачид хэд хэдэн шалгуурыг ашиглан хотыг тодорхойлох ба эдгээр нь, а) хүн амын тоо, б) газар нутаг, аръяалын хэмжээ, в) газар нутаг, хүн амын харьцаа буюу төвлөрөл, г) эдийн засаг, нийгмийн байгуулал зэрэг болно. Тэгвэл хот хэмээх нэр томьёог Хот, тосгоны эрх зүйн байдлын тухай хуулинд(Монгол Улсын хууль. 1993) “...хот нь 15 мянгаас доошгүй оршин суугчидтай, тэдгээрийн дийлэнх хувь нь гол төлөв үйлдвэр, үйлчилгээний салбарт ажилладаг, хот бүрдүүлэгч дэд бүтэц нь хөгжсөн, өөрсдийн удирдлага бүхий төвлөрсөн суурин газар мөн” хэмээн тодорхойлжээ.
Энэ өгүүллээр судалгааны дүн, баримт мэдээлэлд тулгуурлан, хотжилтыг үйл явц болох хувьд нь түүхэн, асуудлын, морфологийн болон үзэл баримтлалын зураглал хийж, нөхцөл байдлыг тодорхойлсон юм.
Хоёр. Түүхэн зураглал
Хотжилт хэмээх эл үзэгдэл 20-р зууны эцэс 21-р зууны эхэн гэхэд даяар шинжтэй үйл явц болон хувирч эхэлжээ. Монгол Улсын хувьд бидний амьдран буй өнөөгийн Улаанбаатар хотын суурь 1924 онд тавигдсанаас хойш даруй нэгэн зуун улирсан. Монголд анхны хот бий болоход сүм хийд онцгой үүрэг гүйцэтгэсэн бөгөөд сүм хийдэд шавилан суугч лам нарын ихэнх нь гэр сууцанд байснаас үүдэн олон удаа нүүдэллэж, бууриа сэлгэсэн болохыг 1719-1779 оны хооронд, өөрөөр хэлбэл 60 жилийн дотор 17 удаа нутаг сольсон тухай(И.Майский.2005;121) мэдээллээс олж үзэж болох юм. Хот анх бий болж байх тэр үед хүн ам харьцангуй цөөн байсныг түүхэн баримтууд гэрчилдэг. Тухайлбал, 1883 оны Н.М.Пржевальскийн(Четвертое путешествие;186), 1919 оны Москвагийн худалдааны экспедицийн(Московская торговая экспедиция) болон 1919 оны И.Майский нарын судалж, тооцоолсоноор зуун жилийн өмнө Их хүрээний хүн амын тоон өсөлт дараах байдалтай байв.

Дүрс 1. 1800-1919 оны үеийн хотын өсөлт

Тухайн үеийн нийслэлийн хүн амын өсөлтийн онцлогийг харахад гадны худалдаачин хятадууд зонхилсон, нутгийн болон худалдаачин оросууд, лам нар хүн амын ихэнхийг эзэлж байжээ. Тухайн үеийн хотын дүр төрхийг зарим судлаачид, тухайлбал И.Майский дараах байдлаар тэмдэглэн үлдээсэн нь өвөрмөц бөгөөд өнөө үетэй харьцуулах боломжийг бидэнд олгох болно.
Зураглал 1. 1900-аад оны эхэн үеийн Их хүрээний дүр төрх
...нэг талаас хятад архитектурын хийцтэй олон сүм, ярайсан олон цагаан гэр гонхоноос бүрдсэн Буддын том хийд, шовгор малгай өмсөж, эрхи барьсан шар улааныг тунаруулсан лам нар, шороо тоос бужигнасан бохир заваан захын талбай, дотроо хэд хэдэн гэртэй дан сургаагаар барьсан олон хашаа, олон хаалгатай нарийхан муруй гудамжууд, өнгө өнгийн хувцас өмссөн, хутга бүсэндээ хавчуулсан морь унасан монгол эрчүүд, толгойдоо мөнгөн чимэгтэй өндөр дугариг гэзэгтэй монгол эмэгтэйчүүд, урт хар хувцастай самсаа нь шарласан олон мянган хятад, монгол хятад бичгээр хаягласан хятад мухлагууд, олон хүмүүс цугласан газарт энд тэндгүй сууж бие зассан эрэгтэй эмэгтэй хүмүүс, том бага, зуудаг зуудаггүй, үстэй үсгүй гудамжаар сүрэг сүргээр явах унтаж хэвтсэн, хүн урсан, энд тэнд үхэж дарагдсан тоо томшгүй олон нохой, газар сайгүй овойсон хог, шавар шалбааг, бохир заваан байдал, тэсэхийн аргагүй муухай үнэр.
...нөгөө талаас ердөө хажууханд нь гудамжинд цахилгаан мэдээний газар, телефон холбоо, автомашин, хэвлэх үйлдвэр, орос байшингууд, орос мухлаг, дэлгүүрүүд, морин тэрэг, орос хүний зүс царай, орос хувцас эрээлнэ.
Энд Ази, Европ хоёр хачин чамин байдлаар хутгалдаж байна!
Эх сурвалж: И.Майский XX зууны Монгол

Юутай ч энэ үеийн түүхэн баримтаас авч үзэхэд Монгол дахь хотын үүсэл, өрнөдийн хотуудаас зарчмын гэмээр томоохон ялгаа байхгүй, хотын хүн амын бараг 60 хувь нь гадаадын иргэд байгаагийн зэрэгцээ нийт хүн амтай харьцуулахад хүн амын есхөхн хувь нь хотын хүн ам гэсэн ухагдахуунд хамаарч байжээ. Энэ үеийн Монголын хот аж үйлдвэрийн төв гэхээсээ илүүтэй худалдаанд тулгуурлан хөгжиж эхэлж буй, орос хятадын соёлыг хадгалсан, харь хүмүүс зонхилсон хот байв. Энэ тухай судлаачид (Ц.Пунцагноров, 1952, №3-4) ...Хувьсгалаас өмнөх үеийн Монгол орны нийслэл Их хүрээ нь шашны зохион байгуулалтаар аймагласан, шарын шашны ёслол, мөргөлийн сүм дуган голлон ноёлсон, бага хэмжээний гэр хороолол бүхий соёл аж байдлын хувьд нэн хоцрогдмол суурин байжээ. Тэнд оршин суугчид 45-50 мянгаас төдийлөн хэтрэхгүй байв гэж тэмдэглэж байлаа. Энэ тухай судлаач Д.Ганхуяг ...тухайн үеийн нийслэл хүрээ одоогийн нэгэн аймгаас жижиг байсан... хэмээн үзсэн нь үнэнд ойр дүгнэлт юм.
Социалист агуулгаар хөгжсөн хотын түүхийг авч  үзэхэд үндсэндээ  барилгажилт,  бүтээн байгуулалттай шууд холбоотой байв. 1960-1980 он гэхэд БНМАУ нийгмийн нийт бүтээгдэхүүн, үндэсний орлогын үйлдвэрлэлийн хурдцаар ЭЗХТЗ-ийн орнуудын дотор хамгийн өндөр үзүүлэлттэй орон болсон (Г.Лувсанцэрэн, 1983:14-15) байна. Ингэснээр мал аж ахуйн үйлдвэрлэлийн үндсэн элементэд өөрчлөлт гарч юуны урьд автомашин, трактор зэрэг

тээврийн болоод ажлын машин техник хурдан нэвтэрч ... энэ бүхний үр дүнд мал аж ахуйн үйлдвэрлэлийн ерөнхий үйл явц нь хүн-мал сүрэг-газар бэлчээр гэсэн уламжлалт системээс хүн-мал сүрэг-бэлчээр-машин техник гэсэн систем болон хөгжиж эхэлсэн ажээ.
Өндөр хоршооноос өөр томоохон барилга, байгууламжгүй байсан тухайн үеийн нийслэлийг өнөөгийн нөхцөл байдалтай харьцуулахад бүхэлдээ өөрчлөгджээ. Хүн амын хэт төвлөрлөөс үүдэлтэй хотжих үйл явц гэнэт, эсвэл хар аяндаа бий болчихоогүй юм. Юуны өмнө хотжих үйл явц 1960-аад оны хотжилтын суурь бүтээн байгуулалттай шууд холбогддог бөгөөд тухайн социалист бүтээн байгуулалт нь өнөөгийн зах зээлийн капиталист үе шиг өрсөлдөөн, авлига, наймаагаар бус төлөвлөгөөнд тулгуурлан хэрэгжиж байснаараа онцлог юм.
Зураглал 2. 2000 оны эхэн үеийн нийслэл Улаанбаатарын дүр төрх
...нэг талаас өрнөдийн архитектурын шийдэлтэй олон тооны баригдсан, баригдаж эхэлж буй, хагас дутуу орхисон барилга байгууламжууд, хотын төвдөө элдэв “брэнд” тэргүүтнийг өмсөж, дэлхийтэй “зиндаархсан” чамин ганган хүмүүс, хотын зах хэсгээр үнс шороо бужигнаж, угаадас, ялгадас урссан бохир заваан гудамж талбай, дотроо хэд хэдэн гэр, байшинтай элдэв төмөр, банз, тоосго, шил гм аль олдсон, хямд эд зүйлээр зүүж барьсан хашаа саравч, нарийхан тахирласан муруй гудамжууд, хотын төв гудманд үнэтэй үнэгүй, шинэ хуучин машин тэрэг хөлөглөсөн, түгжирч бухимдсан, шахаж хавчсан, хашгирч хараасан эрчүүд, үнэтэй цайтай машин тэрэгт тухалж, элдэв сүрчиг сэнгэнүүлэн хамар цоргих хээнцэр дэгжин эмс, хүүхнүүд, ихэрхэж бардамнасан албан тушаалтнууд, мөнгөө үрж ядах харийн жуулчин, хэрмэлчид, англи, монгол, солонгос, хятад бичгээр хаягласан элдэв төрлийн хоолны газрууд, олон хүмүүс цугласан газарт энд тэнд сууж, хөглөрч, хөлбөрсөн, хашгирч гуугалсан согтуурч, хөлчүүрхсэн эрүүл өвчтэй алин болохыг таахад бэрх хүмүүс, гуйланчлан суух хөгшид, хөвөөд, том бага, зуудаг зуудаггүй, гудамж, талбайгаар сүрэг сүргээр явах ноход, газар сайгүй овойсон шороо, булсан хог, шавар шалбааг, бохир заваан байдал.
...нөгөө талаас ердөө хажуухан талын гудамжны үзүүр, орцны хонгилоос дэлхий ертөнцтэй холбох интернэт сүлжээ, банкны ATM, олон улсын буухиа шуудан, үүрэн утасны худалдаа, автомашины засвар худалдаа, элдэв барилгын үйлдвэрлэл, янз бүрийн загвар бүхий тоосгон, шилэн, сэндвичэн барилга байгууламж, хүнсний ТҮЦ, барааны мухлаг, сүлжээ дэлгүүр, худалдааны зах, зоогийн газар, буудал ресторан, эрээн мяраан, өнгө өнгийн эд зүйлс эрээлнэ.
Энд өрнө дорно хоёр, өнгөтэй мөнгөгүй хоёр хачин чамин байдлаар хутгалдаж байна!
Зохиогчийн хувийн ажиглалт, тэмдэглэл. 2000

Монгол Улсын нийслэл хотын хувьд өвөрмөц гэмээр хүн амын бөөгнөрөл, төвлөрөл хотжих үйл явцыг бүхэлд нь тодорхойлж байна. Төлөвлөөгүй, механик байдлаар өссөн хүн амын шилжин суурьшилт хотжилтыг аръяалын хувьд гадагш тэлж, гэр хороолол хотын зах хэсэг, намаг балчигаас авахуулаад, хонхор газар, хогийн жалга, үерийн ам, чимээгүй хоттой зэрэгцэн, зарим газарт даваа гүвээ, уул толгодын орой хүртэл өгсөж, дэд бүтцийн хувьд өвөрмөц гэмээр, шийдэх боломжгүй, төлөвлөөгүй олон тооны асуудлыг бий болгосон. Энд нийслэл хотын чинээлэг хэсэг олноор оршин суух болсон Зайсангийн амыг жишээ болгон авч үзэхэд голын эрэг тохой, уул руу шахаж олон тооны барилга байгууламж барьснаас харвал дээрх асуудал зөвхөн шинээр суурьшиж буй шилжин ирэгсэд болон ядуу үгээгүй хэсэгт хамаатай зүйл биш болох нь харагддаг.
Өнөөгийн хотын амьдрал, хотжих үйл явц нь зөвхөн хотод амьдарч буй иргэд төдийгүй хөдөөгийн хүмүүст ч эерэг сөрөг олон талын нөлөө үзүүлсээр байгаа юм. Нэг талаас хотын сайн сайхан зүйлсийг олзуурхах хэсэг байхад нөгөө талаас хот, орон газарт бугшсан муу муухай байдлыг шүүмжлэн хэлэлцэх нь ч байна. Энд хот, хөдөөгийн хүмүүсийн дунд явуулсан бүлгийн ярилцлагын үр дүнг багцлан харуулав.

Хүснэгт 1. Өнөөгийн хотын сайхан ба муухай зүйлсийн харьцуулсан үнэлгээ

	
	Хотын сайхан зүйлс
	Хотын муухай зүйлс

	Хотын хүмүүсийн үнэлгээ
	· Боловсрол, мэдлэг олж авахад илүү ойр
· Сайн дурын оролцоо ихтэй
· Олон талын хэрэгцээгээ хангаж чаддаг/эдийн засаг, нийгэм, соёл гм/
· Интернэт болон бусад мэдээлэл
олж авах үйлчилгээ сайн
· Хүмүүс нь илүү их соёлтой
· Ажлын байр олоход төвөгтэй биш
	· Утаа ихтэй
· Соёлын өв, уламжлал эзэмшиж буй байдал муу
· Гэмт хэрэг их гардаг
· Өвчин эмгэгт тусах эрсдэл өндөр
· Стресс дарамтад байнга өртдөг
· Хог хаягдал ихтэй
· Хүмүүсийн хооронд ялгарал, тэгш бус байдал их
· Хэрэглээ өндөр
· Мөнгө хурдан үрэгддэг
· Замын хөдөлгөөн их, түгжрэл байнга гардаг
· Зарим нь цаг барьдаггүй

	Хөдөөгийн хүмүүсийн
	· Хэрэгцээгээ бүрэн хангаж чаддаг
· Үзвэр үйлчилгээ болон өөрийгөө хөгжүүлэх боломжтой
· Харилцаа холбоо сайтай
· Хүмүүс нь соёлтой
· Мөнгө олох боломжтой
· Мэдлэг боловсрол олгох институц сайн
· Мэдээллээс хоцрохгүй
· Орчин
	· Орчин цагийн соёлыг эзэмшиж буй байдал доогуур
· Гадуурхах, ялгаварлах явдал их
· Хот төлөвлөлт муу
· Барилга байгууламж нь хоорондоо зай багатай
· Өртөг, зардал өндөр
· Нийгмийн давхраажилт, ялгарал бий болсон
· Хүмүүс нь хөндий хүйтэн харилцаатай
· Дотно харилцахад төвөгтэй
· Ашиг их хардаг
· Зарим мэдээлэл ор үндэсгүй баттай биш байдаг


(Эх сурвалж: Бүлгийн ярилцлага: Хот хөдөөгийн залуустай хийсэн ярилцлагын үр дүн)
Хот хөдөөгийн хүмүүсийн санал бодолд тулгуурлан өнөөгийн хотын сайн сайхан зүйлсийг авч үзэхэд хэрэгцээ хангах байдал, орчны соёл, боловсрол, мэдлэг ба мэдээлэл, интернэт, харилцаа холбоо, ажлын байр, мөнгө олох боломж зэрэг хүчин зүйлстэй холбон тайлбарласан байна. Энд тэмдэглэхэд хот, хөдөөгийн хүмүүсийн хувьд хотын сайн сайхан байдлын талаарх төсөөлөл, мэдлэг ойролцоо буюу бараг ялгаагүй байна.
Харин муу муухай байдлыг хот, хөдөөгийн иргэдийн хувьд орчны бохирдол, хэрэглээний зардал өндөр, өвчин тусах эрсдэл их, гэмт хэрэг, стресс түгшүүр, замын түгжрэл, нийгмийн ялгарал болон гадуурхал зэрэг хүчин зүйлстэй холбон тайлбарласан юм. Хотын муу муухай байдлын тухайд авч үзэхэд өөртөө байнга тохиолддог асуудлын талаар хотын хүмүүс илүү мэдрэмжтэй хандсан(утаа, түгжрэл, стресс гм) бол хөдөөгийн хүмүүсийн хувьд хөндий хүйтэн харилцаа, дотно харилцахад төвөгтэй байдал гэх зэргээр хотын хүмүүсийн харилцааны сул талыг дөвийлгөн ач холбогдол өгч хотын муу муухай байдал хэмээн онцолсон байна. Нөгөөтэйгүүр агаарын бохирдол, хог хаягдал, гэмт хэрэг, биеэ үнэлэх, мансуурах бодисын хэрэглээ гм үзэгдэл дан ганц нийслэлд төдийгүй бусад томоохон хотуудад тухайлбал, Эрдэнэт, Дархан, Ховд, Дорнод аймгийн төвүүдэд хэдийнээ бий болсныг дурдах нь зүйтэй. Хот, хөдөөгийн иргэдийн дурдсан дээрх хүчин зүйлсэд тулгуурлан хотжих үйл явцтай шууд холбогдох өнөөгийн зарим асуудлыг авч үзье.
Гурав. Асуудлын зураглал
Улс орнуудын туршлагаас үзэхэд хотжилтын үр нөлөөгөөр үүсдэг гурван үндсэн асуудал бол экологи, нийгэм, эдийн засгийн асуудал болно.
Экологийн асуудал. Судалгааны баримт материал, тайлангаас үзэхэд хүн ам олноор суурьшсанаар хотын экологийн асуудал нэн хурцадмал болж ирсэн байна. Хотын хүн амын өсөлтийг хязгаарлах үндсэн хүчин зүйл нь байгалийн нөөц буюу газар, цэвэр усны хангамж юм. Энд бид экологи хэмээх ойлголтыг зөвхөн байгалийн орчин нөхцлөөр хязгаарласангүй. Нийслэл хотын агаар мандал, усан гадарга, хөрсөн бүрхэвчний бохирдол стандартаас олон

дахин их байгаа нь хүн амын аюулгүй байдалд шууд ба дам байдлаар нөлөөлж байгаа болно.
Жишээ болгоход, 2011 онд нийслэл хотын 13 хороолол орчимд хүхэрлэг хийн хэмжээ агаарын чанарын стандартаас 4.9 дахин их, нарийн ширхэгт тоосонцорын хэмжээ агаарын чанарын стандартаас 4.1 дахин их буюу аюултай түвшинд, 100 айл орчимд хүхэрлэг хийн хэмжээ агаарын чанарын стандартаас 9.3 дахин их, том ширхэглэгт тоосонцорын хэмжээ агаарын чанарын стандартаас 9.4 дахин их буюу аюултай, Монгол газар ХХК орчимд хүхэрлэг хийн хэмжээ агаарын чанарын стандартаас 1.8 дахин их буюу муу, Ургах наран хороолол орчимд азотын давхар ислийн хэмжээ агаарын чанарын стандартаас 4.9 дахин их буюу аюултай түвшинд байлаа.(Эх сурвалж: Өдрийн сонин №292. 2011 оны 12 сарын эхний 7 хоногийн Агаарын чанарын мэдээ.) Энэ байдал 8 жилийн дараа өөрчлөгдөөгүй, өвөлдөө ихээр түлшинд хэрэглэдэг түүхий нүүрсний уршгаар харин ч дордох хандлагатай болжээ.
Хотжилт, хүн амын хэт төвлөрлийн дүнд эхний ээлжинд үнс шороо, хог хаягдал бүхий гудамж, хороог бий болгож, улмаар хавар, намартаа их хэмжээний “шороо, түйрэн” дэгдэж, өвөлдөө агаарын бохирдлыг үүсгэн, хавартаа шар усны үер, усаар дамжин өвчин хууч дэгдэхэд зонхилох нөлөө үзүүлэх болсон.
Эдийн засаг ба ядуурлын асуудал.Улаанбаатар хот руу шилжин ирэх хүн ам зүйн түрэлтэд ихэвчлэн нийгэм, эдийн засгийн хүчин зүйлс зонхилох нөлөө үзүүлсэн байна. Дэлхийн томоохон 200 хоттой харьцуулсан хотын эдийн засгийн хөгжлийн судалгаанаас үзэхэд (ШУА, Монгол дахь хотжилт:үйл явц ба төлөв байдал, 2014) 2010 онд хүн амын шилжилт хөдөлгөөн болон үйлдвэрлэлийн өсөлтийг дагаад ажил эрхэлж буй хүн амын өсөлт улсын дунджаас 3 дахин өсөж дэлхийн 200 хотыг тэргүүлэх хэмжээнд хүрсэн байна. Улаанбаатар хотын ядуурал өсөн нэмэгдэхэд улирлын чанартай, мэргэжил шаардахгүй, баталгаагүй ажлын байр, үнийн өсөлт, орлогын найдваргүй эх үүсвэр\цор ганц\, хөдөөнөөс шилжин ирсэн ажилгүйчүүдийн тоо хэмжээ, тэгш бус байдал зэрэг олон тооны хүчин зүйл нөлөөлсөн. 2007 оноос явагдаж эхэлсэн “Өрхийн нийгэм, эдийн засгийн судалгаа”-ны дүнгээс үзэхэд Улаанбаатар хотод ядуурлын түвшин нэмэгдэх хандлага ажиглагдаж байна. Хотын хөдөлмөрийн зах зээл нийслэл хотод амьдран суугчдыг бүгдийг шингээж чадахгүй тул шилжин ирэгсэд болон ядуучууд нь ажилгүй, орлогогүй хэвээр үлдэх магадлал харьцангуй их байгаа болно. Улаанбаатар хотын ядуурал жил бүр нэмэгдэх төлөвтэй байгаа ба 2010 оны судалгаагаар (ҮСГ, Улаанбаатар хотын хүн ам, эдийн засгийн үйл ажиллагаа, 2010) нийслэл хотын хүн амын 29.8 хувь нь ядуу амьдарч байв.
“Улаанбаатар хотын ядуурал ба шилжих хөдөлгөөн” судалгааны тайлангаас харахад хүн амын 33% нь орлогын, 24% нь нийгмийн оролцооны, 24% нь хүртээмжийн ядууралтай байна гэж дүгнэсэн. Ядуурлын үндсэн шинж бол орлогын хомсдол юм. Орлогогүй болох, бодит орлого буурах зэрэг үйл явц нь хот, хөдөөд хүн амыг ядуурахад хүргэж буй үндсэн шалтгаан болж байна.
Шилжин ирсэн өрх, иргэд ядуурах дараагийн үндсэн шалтгаан бол боловсрол мэргэжилгүй, танил талын хүрээ хомс, өндөр цалин орлоготой ажилд орох боломжгүй байх явдал болно. Шилжин ирсэн хотын захын гэр хороололд амьдарч буй хүн амын гуравны нэгээс илүү нь албан бус сектороос тухайлбал зах дээр болон гудамжинд жижиг худалдаа эрхлэх, хүмүүст туслах чанарын жижиг үйлчилгээнээс өрхийн орлогоо бүрдүүлж байна. Орлогын болон чадавхийн ядуурал өрхийн гишүүдийг нийгмийн үйл ажиллагаанд оролцох, тэгш боломжийг хязгаарлаж, нөгөө талаас нийгмийн олон тооны асуудлыг бий болох хөрс суурь болдог ажээ.
Нийгмийн асуудал. Хот руу шилжих хөдөлгөөн, хүн амын төвлөрөл бол мянганы зааг үест тохиосон нийгэм эдийн засгийн шилжилтийн үеийн хямрал, бэрхшээл болох ажилгүйдэл, орлогын хомсдол, амьжиргааны түвшний доройтол, ядуурал, үнийн өсөлт, орчин үеийн соёл,

боловсрол хүмүүжлийн хоцрогдол зэрэг асуудлыг даван туулахын тулд хийж буй хүн амын шилжин суурьших хөдөлгөөн юм.
Хот, хөдөөгийн амьжиргааны нөхцөлийн ялгаа ихсэхийн хэр хэмжээгээр хот руу чиглэсэн шилжих хөдөлгөөн эрчимжиж. Хот, хөдөөгийн шилжих хөдөлгөөний  дүнд  хөдөө  сумдад хүн ам цөөрч, оршин тогтнох хүн ам, эдийн засгийн бодит нөөцөө шавхсан бол хотын хувьд нийгмийн үйлчилгээний ачаалал олон дахин ихэсч, хүн амын механик өсөлтийн үр нөлөөгөөр гэр хороолол өргөжин, хотын хүн амын нийгмийн орчин, нөхцөл эрс мууджээ.
Өмнө дурдсанчлан хот орчимд бий болсон ядуурлын үндсэн нөхцөл бол хотын захын  гэр хороололд үй олноор шилжин суурьшсан, мэргэжил боловсролгүйн улмаас ажил эрхлэх боломжгүй, цалин орлого багатайн улмаас амьжиргааны тааруу нөхцөлд байх явдал нийтлэг тохиолдож байна. Шилжин ирэгчдийн дунд ган зудаас хамаарч малгүй болсон малчид буюу ажлын дадлага туршлагагүй, бичиг баримт, бүртгэлгүй хүмүүс тодорхой хувийг эзэлж байгаа нь (НХХЯ, НҮБХХ, 2004) ажил эрхлэлт, амьжиргааны түвшин доогуур байгаагийн үндсэн шалтгаан болдог байна.
Шилжин ирэгчдийн гол асуудал бол ажилд орох, амьдралаа залгуулах, амьдрах сууц, орон байр олох нэг ёсондоо хотод байр сууриа олох явдал байдаг ажээ. Улаанбаатар хотод нийт шилжин ирэгчдийн 38.4 хувь нь амьдрах байр сууриа олоогүй хүмүүс байна. Зарим судалгааны дүн (ШУА, 2013)-гээс харахад шилжин ирээд нэг жил болоогүй хүмүүс 100 хувь нийгэмд эзлэх байр сууриа олж чадаагүй байдаг бол харин нэг жил амьдарсан хүмүүсийн 60 орчим хувь нь байр сууриа олж, дасан зохицож эхэлдэг байна. Энэ хугацаанд тулгарч буй асуудлыг даван туулж чадаагүй тохиолдолд шилжин ирэгчдийн хувьд орлогын хувьд ядуурах, эмзэг баталгаагүй байдалд орох эрсдэл хүлээж байдаг. Хүн амын төвлөрөл ихээр явагдаж, хотжиж буй нөхцөлд хуурч мэхлэх, залилан хийх, гэмт хэрэг үйлдэх замаар амар хялбараар амьдрах гэсэн нэг хэсэг байхад архидан согтуурах, мөрийтэй тоглох, биеэ үнэлэх, мансууралд автах зэргээр буруу зуршил, гэмт явдлыг амьдралын хэв маягаа болгох хэсэг бүлэг хүмүүс бий. Хотын орчинд дасан зохицоход бэрхшээлтэй болж, хотын хүмүүсийн хувьд “хоноц хоноцтоо дургүй, хонуулсан хүн хоёуланд нь дургүй” гэгчийн үлгэрээр орчны , соёлын, нийгмийн харилуааны ялгаварлал үүсч байна. Хотын уугуул хүмүүс ба шилжин ирэгсэд, суугуул хүмүүсийн хооронд соёлын болон харилцамжийн өвөрмөц маягийн ялгаа үүсч “хотын хөдөөнийхөн”, “бүдүүлгүүд/ орк/” гэх мэт үгс ам дамжин яригдах боллоо. Эдгээрээс үүдэн шийдвэрлэвэл зохих боловсрол, эрүүл мэнд, нийгмийн үйлчилгээний олон тооны асуудлууд үүсэн хуримтлагджээ.
Боловсролын асуудал. Улаанбаатар хотод нийт их дээд сургуулийн 95 хувь нь төвлөрч байгаа нь шилжих хөдөлгөөний эцсийн цэг болоход шууд нөлөө үзүүлж байна. Боловсролын түвшин сайжирсан боловч өндөр төлбөр төлөх болсон. Шилжин ирэгчдийн ихэнх нь (71 хувь) шилжин ирсэн зорилгоо биелсэн гэж үзэж байгаа ч, боловсролын байдалд ахиц гараагүйн зэрэгцээ өрхийн амьжиргааны бодит түвшин буурсан дүр зураг харагддаг. Өнөөгийн боловсролын үндсэн бөгөөд тулгамдсан асуудал бол их дээд сургууль төгсөгчдийн боловсролын чанар бөгөөд “дээд боловсролын хувьд чанартай, хөдөлмөрийн зах зээл дээр чадваргүй” мэргэжилтэн бэлтгэгдэж байгаад оршино.
Хотын тэлэлт ба морфологийн зураглал
Нийслэл Улаанбаатар хот бол Монгол Улсын төв хэсэгт, хуучнаар Алтан тэвшийн хөндий, одоогийн Туул, Сэлбийн голын бэлчирт голын сав газрыг дагаж уртаашаа сунаж тогтсон байрлалтай оршдог. 1992 онд баталсан шинэ нутаг дэвсгэрийн хуваариар үндсэн 6, дагуул 3 нийт 9 дүүрэгтэй.

Зураг 1. Нийслэлийн дүүргүүдийн байршил, алслалт

Газарзүйн хувьд төвийн 3 дүүрэг (Сүхбаатар, Чингэлтэй, Баянгол), захын 3 дүүрэг (Баянзүрх, Сонгинохайрхан, Хан Уул), алслагдсан 3 дүүрэг(Багануур, Багахангай, Налайх) байгаагаас хамгийн хол нь 130 гаруй км алслагдсан байна. Дурдсан дүүргүүдийн зэрэгцээ морфологийн хувьд дагуул маягтай зуслангийн хэсэг(Бэлх, Сэлхи, Шарга морьт, Хандгайт, Гүнт гм), тосгон(Городок, Шар хоолой, Гачуурт, Найрамдал гм), амралт сувилалын(Тэрэлж, Горхи, Богины ам, Нүхт гм) болон мал бүхий өрхүүдийн малчдын суурин аялал жуулчлалын болон хотын захад хэдийнээ бий болжээ. Сүүлийн 10 гаруй жилийн хугацаанд хот руу чиглэсэн шилжилт хөдөлгөөнөөс шалтгаалж, хотын захын дүүргүүд болох Баянзүрх, Сонгинохайрхан дүүргийн гэр хорооллын өрх, хүн амын тоо эрчимтэй өсч байна. Хүн амын хэт төвлөрлөөс үүдэн зарим дүүргүүд тухайлбал, Сонгинхайрхан, Баянзүрх дүүрэг хүн ам үзүүлэх төрийн болон нийгмийн үйлчилгээний ачааллаа даахгүйд хүрч, бүтцийн хувьд шинэ дүүрэг үүсгэн бий болгох зайлшгүй шаардлага бий болжээ. Улаанбаатар хотод шилжин ирсэн жилдээ багтаж байшин, орон сууц худалдан авах нь харьцангуй бага байгаа бөгөөд гэр хороололд суурьшсан 184 мянган өрхийн 80 гаруй мянга нь монгол гэрт, 100 гаруй мянга нь байшин сууцанд амьдарч байна. Гэр хороололд оршин сууж буй хүн ам, өрхийн тоо нэмэгдсэний улмаас хүйтний улиралд агаарын бохирдол хот орчмын экологийн тулгамдсан асуудлын нэг болоод байна.
Агаарын бохирдол нийслэлийн хүн амын эрүүл мэндэд хортойгоор нөлөөлж, цаашилбал хүний аюулгүй амьдрах ахуйн нөхцөлд сөрөг нөлөө үзүүлж байгаагийн улмаас хотоос дайжих, дунд голын салхи савиртай, үүний улмаас утаа бага тогтдог хэсэгт баригдсан барилга сууцанд олноор шилжин суурьших болжээ. Цаашид хүн амын тодорхой хэсэг хотоос зайдуу, агаар салхитай орчинд амьдрахыг эрхэмлэх болсон байна. Үүний зэрэгцээ хүн амын хэт төвлөрлийн улмаас зуслангийн хэсгүүд гэр хорооллоос онцын ялгаагүй, утаа, бохирдлын цэг болох эрсдэл тулгамдаж байна.
Сургууль, цэцэрлэгийн хүртээмж шинээр үүсч буй орон сууцны хороолол, шилжигч болон гэр хорооллын хүн амд мөн л тааруухан байна. Тухайлбал, шилжин ирсэн ядуу өрхийн хувьд төлбөртэй чанартай сургууль цэцэрлэгт хүүхдээ сургах боломж хомс, сургуулийн ачаалал хэтэрсний улмаас ялангуяа алслагдсан гэр хорооллын эрэгтэй хүүхдүүд сургууль завсардах нь ихэссэн, хамгийн ойр гэж тодорхойлсон ерөнхий боловсролын сургууль 2 ба түүнээс дээш километрт байрлаж байгаа нь өвлийн улиралд бага ангийн хүүхдэд ихээхэн хүнд нөхцөл зэрэг болно. НҮБ-ын үнэлгээ тооцоогоор 2025 он гэхэд дэлхийн нийт хүн амын 63 хувь нь хотод амьдрах төлөвтэй байна. Шинэ мянганы эхэнд хотын хүн амыг тооцож үзвэл нийт хүн амын 44%-д хүрчээ. Монгол Улсын нийслэл Улаанбаатар хот хүн амын шилжих хөдөлгөөний эцсийн цэг бөгөөд өнөөгийн байдлаар хүн амын бараг тэн хагас нь амьдарч, аж төрж байна. 2018

оны байдлаар нийслэл хотод 387 мянга гаруй өрхийн нэг сая, 480 мянга орчим хүн амьдарч байгаа юм. Жилийн эцсийн хүн амын тоогоор хамгийн их хүнтэй дүүрэгт хотын захын дүүрэг болох Баянзүрх-343619, Сонгинохайрхан дүүрэг-321150 багтаж байна. Харин хүн амын тоо харьцангуй бага дүүрэг бол хотоос алслагдсан Багахангай-4399, Багануур-29512 зэрэг дүүргүүд юм.
Хүснэгт 2. Улаанбаатар хотын дүүргүүд дэх өрх, хүн амын тоо

	Дүүргийн нэр
	
	2013
	2014
	2015
	2016
	2017
	2018

	
Багануур
	өрх
	7987
	8272
	8462
	8604
	8514
	8569

	
	хүн ам
	27936
	28333
	28419
	28973
	28787
	29512

	
Багахангай
	өрх
	1065
	1078
	1193
	1187
	1196
	1272

	
	хүн ам
	3806
	3903
	4131
	4143
	4100
	4399

	
Баянгол
	өрх
	52406
	55536
	57981
	58241
	58756
	59536

	
	хүн ам
	200163
	208898
	205663
	214278
	221384
	226869

	
Баянзүрх
	өрх
	80170
	85973
	93097
	93713
	94971
	95714

	
	хүн ам
	304323
	308672
	320852
	327123
	336932
	343619

	Налайх
	өрх
	9294
	9755
	10051
	10349
	10547
	10606

	
	хүн ам
	33235
	34547
	35813
	36425
	36911
	37608

	Сонгинохайрхан
	өрх
	71747
	77162
	82895
	84924
	86212
	84236

	
	хүн ам
	277312
	295827
	307224
	315802
	322458
	321150

	Сүхбаатар
	өрх
	36039
	36062
	37920
	38021
	38272
	38563

	
	хүн ам
	133293
	136424
	137633
	136569
	138047
	145335

	
Хан.уул
	өрх
	35349
	39189
	43280
	45200
	47202
	48940

	
	хүн ам
	131097
	138368
	150946
	159465
	169726
	178919

	
Чингэлтэй
	өрх
	39322
	39785
	41540
	40589
	40548
	40017

	
	хүн ам
	155859
	159514
	154819
	158014
	159051
	157258


Эх сурвалж: Нийслэлийн 2018 оны 12 сарын нийгэм эдийн засгийн байдал. www.1212.mn
Дүүргийн хүн амын өсөлт, бууралтыг сүүлийн 5 жилээр харьцуулан үзэхэд Баянзүрх, Сонгинохайрхан дүүрэг өндөр өсөлттэй, Сүхбаатар, Хан-Уул дүүргийн хувьд өсөлттэй байгаа бол Багануур, Налайх дүүргийн хувьд бага зэрэг өсөлттэй, Багахангай, Чингэлтэй дүүргийн хувьд зарим жилд өсөж, зарим жилд буурсан, урт хугацаанд буурах зүй тогтол ажиглагдаж байна. Юутай ч дээрх мэдээллээс үзэхэд шинээр дүүрэг үүсэх бодит хэрэгцээ бий болсоны зэрэгцээ Улаанбаатар хотын тэлэлт ойрын жилүүдэд Төв аймаг, алслагдсан дүүргүүд хүртэлх тосгон, суурингуудыг хамрах ажээ. Хотын дүүргүүдэд шинээр бий болж буй орон сууц(Зайсан, Хүннү, Асем вилла гм) хорооллууд нь нийгмийн хувьд ялгарал, гео-экологийн хувьд байршлын давуу талууд болж байна.
Дөрөв. Үзэл баримтлалын зураглал
Магадгүй үзэл баримтлалын зураглалыг хийх нь цаг хугацаа шаардах зүйл боловч, асуудлын ба морфологийн зураглалын тусламжтайгаар үзэл баримтлалын зураглал гаргах цухас санааг энд дурдая. Төрийн бодлого хүн амын суурь шинжтэй асуудал болох шилжин суурьшилтын улмаас үүссэн төвлөрөлийг сааруулахтай холбогдох асуудлын хойноос, гал унтраах байдлаар явах учиргүй бөгөөд шилжих хөдөлгөөн, хотжилт, хүн амын дахин суурьших үйл явцыг угтан харж, хэрэгжүүлэх бодлого, үзэл баримтлал, стратеги одоогоор байхгүй байна. Юутай ч хүн амар тайван амьдрах хотыг хэрхэн төлөвлөхөө шийдвэр гаргагчид санаатай санаандгүй алин

боловч мартжээ. Үзэл баримтлалын зураглалыг гаргахдаа дараах хэдэн асуултад хариулт өгч болох юм.
Хотжилт, төлөвлөлтийн үйл явцыг хэр урт хугацааны алсыг харж хийдэг вэ?
Хөгжингүй улс орнуудын туршлагаас үзэхэд хот төлөвлөлтийг урт хугацаанд, 100 жилээр алсыг харж, олон талаар судалж, оновчтой хувилбараар бодож боловсруулсны үндсэн дээр гаргах ёстой гэжээ. Тэгвэл өнөөгийн нийслэл хот хэдийгээр суурь нь тавигдаад 100 орчим жил болж буй ч, хүн амын тэн хагас нь бөөгнөрсөн “бүс хот”, утаа тортог, замын түгжрэл, орчны бохирдол, хог хаягдалдаа баригдсан, эмх замбараагүй төлөвлөөгүй барилга байшин эн тэндгүй шавж, чигжсэн, ундны ус, хүн амын нийгмийн үйлчилгээний хэрэгцээ, хэрэглээгээ хангаж чадахгүй “хагас хашаа, хагас гэр хот” болсон дүр зураг тодхон харагддаг.
Хотжилт бол түүхэн талаасаа аж үйлдвэржилттэй холбоотой, шууд  хэлэхэд эдийн засгийн өөрчлөлтийн үйл явц боловч хөдөөгийн хил хязгаараас хальж хотын хил хязгаар болж өөрчлөгдөх үйл явцынхаа хувьд социаль агуулгатай, бодлогын болон нийгмийн үй түмэн асуудлыг агуулсан, хүн амын шилжих хөдөлгөөн, сэлгэн суурьшилтаар тайлбарлагдах үйл явц, шинэ амьдралын хэв маяг болно. Иймд хотжих үйл явц бол нийгмийн асуудал, үйлчилгээний хэрэгцээ, хэрэглээгээ хангах байдлын хувьд социологийн, үнэлэмж, үнэт зүйл, амьдралын хэв маягийн хувьд хотын социологийн, хүн амын суурьшилтын онцлог, дүр төрх, чиг хандлагын хувьд шилжих хөдөлгөөний социологи болон хүн ам зүйн салбарын, урт хугацаанд хэрэгжүүлэх хөгжлийн үзэл баримтлал болохын хувьд бодлогын социологи, улс төрийн салбарын чухал судлагдахуун болно.
Шилжих хөдөлгөөний эхний үр дүн бол төлөвлөлтөөс гажуудсан хотжилтын хэв маяг байсан бол дараагийн үр дүн болж хөдөөгийн сум суурин эзэнгүйдэх үйл явц эхлээд байна. Иймд төрөөс тухайн чиглэлд анхаарч шилжилтийн үйл явцыг зохицуулах нь хүн амын ядуурлыг бууруулах бодлогын томоохон хүчин зүйл болно.
Монгол Улсын нийт хүн амын 44 хувь нь нийслэлд /конгломерац буюу эрээвэр хураавар бөөгнөрсөн хот/, 30 хувь нь нийт 350 хот суурин газарт/агломераци буюу том хот дагасан/, үлдсэн 26 хувь нь хөдөөд амьдарч байна. Харин хот суурин газарт оршин сууж буй хүмүүсийн 70 орчим хувь нь нийслэл Улаанбаатар хотод амьдарч байгаа билээ.
Хотын бөөгнөрөл хэр удаан үргэлжлэх вэ?
Хотын хүн амын өсөлт цааш үргэлжилсээр байх болно. Сүүлийн 20 гаруй жилийн хотын хүн амын жилийн дундаж өсөлтөд тулгуурлан тооцож үзэхэд 2023 он гэхэд хотын хүн ам 2 саяд хүрэх төлөвтэй байна. Гэхдээ хотын тэлэлт, сарнилын онолоор урт хугацаанд авч үзэхэд Улаанбаатар хотын хэт төвлөрөл их удлаа гэхэд 10 жилийн дараа агаар, ус хөрс гм орчны бохирдлоос үүдэн цаашид задрах ба шинээр дагуул хотууд үүсэхэд хүргэнэ. Энд уул уурхай дагасан Багануур, шинэ дэд бүтэц дагасан Налайх гм хотууд/жишээ нь их дээд сургуулийн хотхон дагасан/ бий болох нь дамжиггүй. Улаанбаатар хотын төвлөрлийг сааруулах эхний дорвитой ажил бол метро байгуулах явдал мөн. Тоо баримтаас үзэхүйд өнөөгийн хотын конурбаци буюу тэлэлтэд түр зуурын ханалт бий болсон бөгөөд хот цаашид задарч, дагуул хотууд бий болж, онолын хувьд агломерацийн үзэгдэл явагдах болно. Улс орнууд энэхүү асуудлыг дэд бүтцийг шийдвэрлэх замаар (хурдны зам, метрогоор дамжуулж) шийддэг.
Өнөөгийн төвлөрлөөс үүдэлтэй агаар, ус, хөрсний бохирдлоос хамаарч тэлэлтийн үйл явц цаашид улам бүр эрчимтэй өрнөх болно. Иймд цаашид нийслэлийн дахин төлөвлөлтийг хийхдээ хаяа, дагуул хотуудын ирээдүйг давхар тооцож, төлөвлөлтийг хийх нь зүйтэй болно. Мэдээж олон улсын туршлагаас үзэхэд Монгол Улсын нийслэлийг шилжүүлэн суурьшуулаагүй тохиолдолд төвлөрөл дахин явагдах ба энэхүү төвлөрөлийн хоёрдахь давалгаа нь хотын төв хот(downtown) буюу бизнесийн дүүргүүд үүсэхэд хүргэх болно. Энэ нь үргэлжлэх хугацааны

хувьд хагас зуун жилээр хэмжигдэнэ.
Хотын хүн ам, нийгэм эдийн засгийн хэт төвлөрлийг сааруулах бололцоо байгаа юу?. Мэдээж тийм боломж нөхцөл бий. Дэлхийн улс орнуудад хүн амын хэт төвлөрлөөс үүдэлтэй хүрээлэн буй орчны бохирдлын асуудал тулгамдсан шинжтэй суурь асуудлын нэг бөгөөд энэ тохиолдолд нийслэлээ нүүлгэн шилжүүлэх, нийслэлийн дэргэд шинэ дагуул хот байгуулах, дагуул хотыг өргөжүүлэх замаар хүн амын хэт төвлөрлийг сааруулж, тогтвортой хөгжил бүхий хүн амын суурьшлын бодлогыг хэрэгжүүлж ирсэн байдаг. Иймд аймаг, орон нутагт хүн амыг тогтвортой суурьших нөхцлийг төр засгийн зүгээс хангахын зэрэгцээ цаашид уурхай дагасан Багануур, Налайх зэрэг дүүргийг, газарзүйн байршлын хувьд Зуун модыг дагуул хот болгох арга хэмжээг нэн тэргүүнд хэрэгжүүлэх шаардлагатай. Дээрх арга хэмжээг авахгүйгээр цаашид шилжин суурьшил энэ хэвээр явагдвал хөдөөд хүнгүй, хотод гишгэх газаргүй болно. Шинэ суурьшлын бүсүүд байгуулахгүйгээр шилжин суурьшлыг зөнд нь орхивол нөхцөл байдал өмнөхөөс хүндэрч, хотын хөгжил удааширч, хүн амын эрүүл, аюулгүй орчинд амьдрах эрх алдагдах болно.
Хот орчмын бүсийн ядуурлын цар хүрээг хэрхэн хумих вэ?
Нэрт социологич Х.Гүндсамбуу Монголын ядуурал туйлын бус харьцангуй төлөвтэй. Монголын ядуус ах дүүсийн дэм, таван хошуу малын буян, байгаль дэлхийн хишиг гээд гуравдагч ертөнцийн бусад орнуудтай харьцуулахад тартагтаа тулдаггүй. Хамгийн гол нь тэднийг халамжид бус хөдөлмөрт дагуулах ёстой (Х.Гүндсамбуу, 2002) гэсэн нь өнөөгийн хотжилтоос үүдсэн ядуурлын цар хүрээг хумих, цаашилбал улс оронд тулгамдаад буй асуудлыг шийдвэрлэх бодлогын үндсэн учиг, чиг хандлага болж байна.
Тэрчлэн Улаанбаатар хотын захын болон алслагдсан дүүргүүдэд ядуурлын нөхцөл байдал жилээс жилд ихэсч, өрхийн амьдрах нөхцөл дордож байгаа нь Улаанбаатар хот орчмын ядуурлыг тусгайлан судлах, хэрхэн хумих талаар эрдэмтэд санаа оноогоо уралдуулах хэрэгцээ шаардлага байгааг тодорхой харуулж байна. Улаанбаатар хотын ядуурал бол байгал цаг уурын нөлөөллөөс илүүтэй төрийн бодлого, эдийн засгийн хөгжил зэрэг нийгэм, эдийн засгийн нийтлэг хүчин зүйлээс хамаарч байдаг.
Хотын орчмын ядуурлын өсөн нэмэгдэх үйл явцад нэг талаас ган зудад мал ахуй, амьжиргаагаа алдсан иргэдийн хөдөөнөөс хот руу шилжин ирэх хөдөлгөөний эрчимжилт, нөгөө талаас хотын нөхцөлд дасан зохицож чадахгүй, боловсрол мэдлэггүйн улмаас ажил эрхлэх, орлого олох аз завшаангүй байдал зарим талаар нөлөөлж байна. Хотод шилжин ирэгсдийн 72.7 хувь нь Баянзүрх, Сонгинохайрхан, Багануур дүүргүүдэд шинээр шилжин суурьшсан байна. Эдгээр дүүргүүд хотын захад байрладаг, мөн хөдөөгөөс шилжин ирсэн өрхүүд зөвшөөрөлгүйгээр оршин суух буюу газар нутгийн хувьд хотын хаяаг тэлж буй нь шилжин ирэгсдийг хүлээн авах гол бүс болоход нөлөөлж, улмаар эдгээр дүүргүүдэд ядуурал өндөр байх, газар нутгийн хувьд аръяалыг тэлж, дэд бүтэц, боловсрол, эрүүл мэнд, нийгмийн үйлчилгээний хомсдолд ороход түлхэж буй нь илэрхий юм. Нөгөө талаар хүн амын төвлөрлийн ачааллыг даахгүй, төрийн үйлчилгээ хоцролттой жигд бус, боловсрол, эрүүл мэнд, нийгмийн үйлчилгээнээс шилжин суурьшигчид хоцрох, хохирох хандлага ажиглагдаад удаж байгаа билээ.

